
        
            
                
            
        

    
	ИМРЕ ДОБОЗИ

	ШИРҮҮН БОРОО

	“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИМРЕ ДОБОЗИ

	ШИРҮҮН БОРОО

	 

	(Г. Дашдаваагийн орчуулга)

	(Хавтасны зураг http://www.midjourney.com хиймэл ухаанаар бүтээв)

	 

	Пато гэргийн хамт албан тасалгаанд орж ирэхэд агрономич Мишкеи ажлаа зогсоож, ширээн дээрх цаасыг зах руу нь тохойгоороо түлхэв. Мишкеи, нэрийг нь олонтоо сонссон тэр Иштван Пато чухам ямар хүн юм бол гэж аль хэдийнээс сонирхож явсан юм. Гэтэл одоо өмнө нь зогсож байгаа энэ Пато өндөр ч биш, намхан ч биш, тарган ч биш, туранхай ч биш, бие бялдраар тэгшхэн хүн байлаа. Биеэ цэх зогссон хаан ширээнд залран суугаа адил тайван, ихэмсэг янзаар дээгүүр харан зогсох бөгөөд өнгөлсөн шид мод шиг хүрэн бор, чийрэг гарыг ил гарган цамцныхаа ханцуйг эргүүлэн шуужээ. Мишкеи тасалгааны дунд зогсож байгаа энэ хүнийг ажиглан байснаа «гарын алга нь тариачин хүнийхтэй адилгүй юм» гэж гайхав. Патог тавь гарсан гэмээр бөгөөд түүнээс залуу гэж хэлмээргүй байлаа. Санчиг нь буурал сор оржээ. Духан дээр нь хөмсөгний хооронд хүртэл гүн сорви зурайж харагдана. Энэ сорвины улмаас царай нь хүйтэн, баргар санагдах боловч зөөлөн харц, уруулын мишээсэн янз, өтгөн сахал энэ бүхэн нь уужим тэнүүн зантай хүний шинжийг илтгэнэ.

	Пато, би хүрээд ирлээ гэж хэлэх гэсэн аятай дуугаар

	— Сайн байна уу? гэж мэндлэв.

	Пато мөрөө аажим буулгалаа. Пато хэдийгээр үл мэдэг хөдөлгөсөн боловч Мишкеи ажиглаж амжжээ. Булчингаа чинэртэл хүч гаргаж хүнд юм мөрөн дээрээ удаан үүрч байсан хүн л ингэж хөдөлгөдөг билээ. Харин Пато тэр хүнд ачааг мөрнөөсөө буулгасан адил мөрөө хөдөлгөж гараа тайвнаар доош буулгажээ.

	Петефийн нэрэмжит хоршооллын дарга хоёр гарын алгаар ширээн дээр тулж, урагшаа бөхийсхийгээд баярын царай гарган, энэ орж ирсэн хүн өөр юу хэлдэг бол гэж хүлээнэ.

	Дарга Патогийн дууны өнгө, биеийн хөдөлгөөнийг анзаарсангүй болохоор тэр хүн өөр юм байх гээд санаанд орсонгүй. Гэтэл тайван зантай энэ ханхар эр үйлдвэр хоршооллын албан тасалгааны хаалгаар орж ирсэн нь юм хэлнэ гэсэн санаа байжээ.

	Хоршооллын дарга, айлд очиж охиныг гуйгаад бахдам сайхнаар «за» гэж хэлэхийг нь уяран хүлээж байгаа зууч шиг л байлаа. Мишкеи Патог хажуугаас нь сэмхэн ажиглаж байхдаа, хоршооллын дарга Патогийн тухай яриа гармагц л өдөр бүр түүнийг зүйл бүрээр шагшин магтаж гардаг байсныг санав. Их ухаантай тариачин даа! Тэр л хоршоололд элсэх юм бол Фелвег тосгон тэр чигээрээ хойноос нь дагана. Тэрний, малын ажиллагаа мэдэхдээ сайныг яана! Тийм хүн дангаараа зуун мянган форинтын буцалтгүй тусламжаас ч илүү! гээд л шагшин магтаад салдаггүй байсан дарга одоо баярласандаа биеэ барьж ядан суулаа.

	Пато ямар хэргээр энэ албан тасалгаанд орж ирснийг таамаглаж ч мэдэхгүй байгаа юм шиг, дарга даруу байдал гарган:

	— За, та юу гэж явна? гэж асуув. Үүнд нь гайхах хэрэггүй. Дарга, Патог яаж хүлээж авах тухайгаа дандаа санаандаа бодож, дотроо баярлан ийм өдөр болно гэдгийг аль хэдийнээс хүлээж байсан болохоор баяртай энэ мөчийг хэсэг зуур ч гэсэн удаашруулах юм сан гэж хүснэ.

	— Саналаа өгөх хуудас өгөөч гэж Пато хэлэв.

	— Суу, суу. Энэ чинь том явдал шүү! Гэрлэхийг үүнтэй зүйрлүүлэх юм бол юу ч биш. Хүн гэрлэснээр зөвхөн гоонь амьдралаас хагацдаг бол харин хоршоололд орсноор алгын чинээ газар дээрээ аар саар юмаар хөөцөлдөж, зовж явсан үр ашиггүй амьдралаасаа ангижирна гэв.

	Пато инээмсэглэв. Өтгөн сахал нь хөдөлж, магнайд нь баярын совин тодорлоо. Харин ингэж хүлцэнгүй байдлаар үл мэдэг инээмсэглэж байхыг нь хараад мань дарга яриагаа цааш үргэлжлүүлэх ямар ч сонирхолгүй болов. Тэгээд Патог урам хугарсан байдалтай ширтэнэ. Өчнөөн жил хүлээлгэчхээд арай хийж нэг ирсэн хойноо түр зуур ч сургамж үг сонсож тэвчихгүй байгааг нь хар л даа. Энэ дарга сургамжлах их дуртай хүн байжээ.

	Даргын тухай элдэв ярианаас үзвэл орондоо хэвтэж байхдаа эхнэрээ ч гэсэн сургаалдаж зовооно. Тэгээд өөрийгөө зөвхөн дарга төдийгүй, бас нөхөр нь шүү дээ гэж гэнэт бодоод харахад авгай нь улиг үгэнд нь ядраад хэдийн бөх нойрссон байдаг ажээ.

	— За, яая гэх вэ гээд дарга дурамжхан үглээд, шургуулгаасаа нэг хуудас гаргаж, — Хэрэв чамд сайн үг төвөг болоод байгаа бол үүн дээр гарын үсгээ зурчих, өөр зүйлгүй. Энэ өрөө чинь Петефийн нэрэмжит хоршооллын албан тасалгаа болохоос дүлий хэлгийчүүдийн клуб биш шүү гэв.

	Санаагаа хэлж дуусаад дарга бэх болсон ишний нь үзүүрийг хэмлэчихсэн үзэг гаргаж урьдаар бэхэнд дүрээд Патод өгөв.

	Мишкеи өөрөө ч гэсэн инээмсэглэж байгаагаа гэнэт мэдэв. Түүнд энэ тариачин их таалагджээ. Пато энэ албан тасалгаанд зогсож байхдаа даргын магтах шагших үгнээс төсөөлж боддог байснаас нь улам ч өвөрмөц, аятайхан санагдаж байлаа. Ер нь Патог үзэнгүүтээ л түүнтэй хамт даргынхаа сул талыг элэглэж, үнэн санаанаасаа хөгжилдөн ярилцмаар Мишкеид санагдсан юм. Патогийн тайван шийдэмгий байдал, үг цөөнтэйн цаана хурц ухаантай, мөн орчин тойрноо Мишкеигийн өөрийнх нь сэтгэлийг хүртэл итгүүлэх мэт санагдуулан, энэ тариачны уран хошин санаатайг ямар ч эргэлзээгүй гэрчилж байгаа нь сэтгэл татаж байлаа. Ийм хүмүүс чухам юу хүсэж байгаадаа эргэлзэхгүйд итгэж болно...

	Пато үзгийг авч өргөдөл дээр гарын үсгээ хичээнгүй байдлаар түдгэлзэхгүй түргэн зурав. Энэ завсар дарга бас нэг хуудас гаргаад, Патогийн авгай руу хандаж, 

	— За, Мариш ч бас шийд ээ биз дээ гэж асуув.

	Бүр нэлээд хэдэн долоо хоног өнгөрсөн хойно ийм хүүхэн байдгийг одоо болтол анзаарахгүй явсандаа Мишкеи үнэхээр гайхжээ. Тэр үед Патогийн шантаршгүй, хүч зориг бадарсан сүр жавхаа албан тасалгаа дотор бүхнээс давамгайлж байснаас болсон байж магадгүй юм. Тэгэхэд Мариш нөхрийнхөө хойно дөнгөж харагдаж байсан билээ. Мишкеи тэр хүүхэн рүү харсан ч үгүй. Өвгөн тариачны нас ахиж яваа гэргий рүү хараад баймаар юм юу байх вэ? Мишкеи бүр хүүхэд байхдаа ч, одоо агрономич болоод байхдаа ч гэсэн, нөхрийнхөө хойноос сүүдэр мэт дагалдаж явдаг тариачин авгайчуудыг сайн мэддэг байжээ. Тариачин авгайчууд нөхрийнхөө өөдөөс зөрөхгүй байх л зориг гаргаж чадна. Хүн юм асуусан цагт л сая дуугарна. 

	Мариш гайхсан байдлаар дарга руу хараад, 

	— Би юү? гэж ойлгож ядан асуув. 

	Тэр хүүхэн урагшаа үл мэдэг хөдлөөд ноосон цамцны хармааг атгасан гараараа сунатал дарж, гүн нойрноос сая сэргэсэн адил нойрмог харцаар албан тасалгааны дотор талыг тойруулан ажна. Мишкеи дарга хоёр бэхний толбо болсон ширээ, догонцдог сандал, таазнаас дүүжлээстэй тоос болсон чийдэн зэрэг тасалгааны энэ тавилаас төдий л илүү сонирхохгүй байгаа бололтой байлаа.

	— Тэгэлгүй яах вэ, чамайг хэлж байна. Энд чинь Мариш ганцаараа байна уу, өөр хүн бий юү? Би харахгүй байна гэж дарга инээмсэглэн нүдээ ирмээд ийш тийшээ харав.

	Мишкейд Пато таалагдахын хэрээр гэргий нь төчнөөн тааламжгүй санагдаж байлаа. Үнэндээ Мариш тийм ч хөгшин биш, нөхрөөсөө хорь орчим дүү залуухан хүүхэн шиг харагдаж байсанд Мишкеи гайхсангүй. Түүний ийм залуухан байгааг хүртэл Мишкеи буруушааж байв. Ийм эрүүл, сайхан үзэсгэлэнтэй залуу хүүхэн тавин настай хүний эхнэр байна гэдэг ичгүүрээ алдсан хэрэг биш гэж үү?

	Эрэгтэйчүүдийн дунд ганцаараа байгаадаа эвгүйрхэн, модон хүүхэлдэй мэт хөдлөхгүй зогсож байгаа энэ эмэгтэйг хөлөөс нь толгой хүртэл ажиж байх зуураа, энэ хүүхэн ямар хүсэлд автан байгааг Мишкеи таамаглаж байлаа. Энэ хүүхэн ичгүүр сонжуургүй дайралдсан болгонтойгоо өгөөмөр зан гарган учирч байдаг нь түүний биеийн эс бүхнээс илт мэдэгдэж байх шиг гэнэт санагдав. Хэдхэн хормын өмнө тамхины утаа шингэсэн, зэвхий татсан байдалтай байдаг албан тасалгаа эмэгтэй хүний дур татам шинж бүрдсэн энэ хүүхний улмаас гэгээ орж, анхилуун үнэр тарсан юм шиг санагдав. Маришийн чийрэг гоолиг бие тэсгэлгүй дурыг татна. Мишкеи түүнээс нүд салгаж чадахгүй байлаа. Түүний том хөх амьсгалах бүрд ноосон цамцны цаанаас оволзож, цамцны ухлаадас цаанаас гоолиг цагаан хүзүү нь үзэсгэлэнтэй харагдана. Хэрэв Маришийн нь гаслантай мөртөө ширүүн бус, тэгээд нойрмог цохыг санагдуулсан хар нүднийх нь харц сүүмгэр хайхрамжгүй байдалтай биш сэн бол сайхан царайтай байх байжээ. «Нөхөр нь амьдрахын төлөө ухаан зарж байхад энэ хүүхэн зөвхөн бие цогцсоо л бодож байдаг байх» гэж Мишкеи бодов. Хос хоёрын нүүр царай, дууны өнгө, биеийн хөдөлгөөнийг жишиж үзэх тутам түүнд энэ эрэгтэй улам бүр таалагдаж, авгай нь тааламжгүй санагдав. «Энэ хоёр орондоо орохдоо, Пато тэрийж хэвтээд харанхуй руу удаан ширтэн, аж ахуйнхаа тухай бодлого болж байхад харин эхнэр нь гэгдэх шуналтай энэ тэнэг эм халуун бие, зөөлөн гуяараа наалдаад амар заяа үзүүлдэггүй байх шүү» гэж Мишкеи бодож суув. Мишкеи эгдүү нь хүрч ганц бие эрийн царцсан цус дэвтэж эхэллээ. «Чамайг нэг төөнөөд өгөх сөн. Тэгвэл ч чи нэг дуугарна даа...» Энэ чийрэг биетэй хүүхэнтэй хүслээ хангах сан гэдэг хүсэл биеийг нь эзэмдэж, тэсэж ядахдаа шүдээ хавирав.

	— За, чи чинь яагаад таг болчих оо вэ? гэж дарга тэр хүүхнийг зоригжуулахыг оролдов.

	Мариш мөрөө хавчаад:

	— Нөхөр маань өргөдөл бичсэн шүү дээ гэж хэлэв.

	— Нөхөр минь бичсэн гэнэ ээ! Нөхрийн чинь хувьд бол бүх юм бүрдсэн. Харин чи яах гэж байна? Эсвэл чи хоршоололд элсэх дургүй юм уу? гэж асуувал:

	— Нөхөр маань өргөдлөө бичсэн гэж байна шүү дээ гэж хариулав. Тэгэхэд нь дарга:

	— Чиний тухай ярьж байна шүү дээ! Чи хоршоололд орох хүсэлтэй юү, үгүй юү? Чи яамаар байна? гэж асуулаа.

	Мариш хармаанаасаа гараа гаргаснаа аргаа барагдсан байдлаар буулгав. Царайд нь тоомсоргүй байдал арилж алга болоод, эмээсэн шинж тодорч, уруул нь зовсон янзаар ярвайн, сүүмгэр нүд нь сандарсан байдалтай гэнэт сэргэв.

	— Та миний саналыг асууж байгаа юм уу? гэж Мариш асуугаад, шоолох магадгүй гэж эмээсэн сэжигтэй байдлаар эрэгтэйчүүдийг ээлжлэн харав.

	— За, Мариш, зоригтойхон шийдчих, чамайг сайн авгай гэдгийг би мэднэ. Гэхдээ чи ч гэсэн өөрөө шийдэх ёстой гэж дарга, лам адис өгч байгаа адил гараа хөдөлгөн хэлэв.

	Үүнийг хараад, энэ хүүхэн ер нь өөрөө юм шийдэх мэдэлгүй юм байна гэж Мишкеи бодов. Энэ бас л нэг мулгуу тэнэг, зориггүй эм байна гэж боджээ.

	Пато эхнэртээ:

	— Би хэлэхээ мартчихаж. Чи ч гэсэн бас гарын үсэг зурах ёстой шүү гэж аяархан хэлэв.

	— Би юу? гэсэнд дарга маадайж:

	— Хэрэв орох л гэж байгаа бол зурна. Манай хоршоололд эмэгтэйчүүд эрэгтэйчүүдтэй тэгш эрхтэй. Хүн бол хүн л байх ёстой. Би чиний хоолыг идсэн биш, хонгор минь, чи намайг битгий ингэж хараач. Эмэгтэйчүүдэд «дуугүй» гэхээс өөр юм хэлдэггүй байсан тэр цаг өнгөрсөн гэдгийг чи мэднэ шүү дээ.

	Дарга, энэ үгийг баяр хүргэхээр цээжилчихсэн байдаг гэр бүлийн товчооны бүртгэгч шиг уйтгартай дуугаар тосгоны эмэгтэйчүүдэд өчнөөн төчнөөн хэлж байгаа ажээ. Хэдийгээр даргын яриа, дууны өнгө өөрчлөгдөхгүй, сэтгэл хөдөлсөн янзгүй байсан боловч Мариш түүнийг үнэн санаанаасаа ярьж байна гэж бодов.

	Пато тийм их зөвшөөрсөн янзгүй үл мэдэг толгой дохиж:

	— Тийм ээ, цаг одоо өөр болсон. Чи гарын үсгээ зурчих гэж инээмсэглэн хэлэв.

	Патогийн инээмсэглэх нь ч гэсэн үл мэдэг, хүлцэнгүй байдалтай тул Мишкеи түүнийг дагаж инээмсэглэх дур хүрсэнгүй. Мишкеи, Маришийг шохоорхон ажиглаж, сэтгэл татсан хэвээр байгаа энэ хүүхэн харсаар байтал яаж ингэж гэнэт өөрчлөгдөв гэж гайхна. Тэр хүүхний өнгө төгөлдөр сайхан биеийн үзэмж буураад, санаанд оромгүй хачин эргэлзээтэй болж нүүрэнд нь түдгэлзэл, найдлага нэгэн зэрэг тодорч

	— Би... заавал гарын үсгээ зурах юм биз дээ гэж Мариш асуув.

	Дарга саналаа өгөх хуудсыг урдаас нь барьж:

	— Үүн дээр, үүний доод талд цэглэсэн газар зур гэж хэлэв.

	— Хэрэв бүх юм өөр болсон, урьдынхтай адилгүй болсон бол би хэн гэж гарын үсэг зурах вэ? гэж асуув.

	Пато эхнэрийнхээ юм мэдэхгүй бүдүүлэг байгаад уучлал гуйх мэт толгой сэгсрэв.

	— Чи чинь нэрээ мэднэ биз дээ. Удаад байх хэрэггүй. Бид ч гэсэн, та нар ч гэсэн адилхан ажилтай улс! гэж хичээл хариулах гээд түгдэрч байгаа сургуулийн хүүхдэд хэлж байгаа юм шиг хэлэв.

	— За... Тэгвэл би Патоне гэж бичье. Тэгээд бас охин нэрээ бичиж болох уу? гэж асуув.

	— Бололгүй яах вэ. Хоёулыг нь бичиж болно гэж дарга зөвшөөрөн хариуллаа.

	Мишкеи чухам учрыг ойлгосонгүй боловч энэ хүүхэн жинхэнэ бодол санаагаа өөрийн эрхгүй үргэлж нууж явдаг учраас яг энэ үед өргөдөл дээр охин нэрээ бичих нь чухал гэж үзэж байгааг зөн билгээрээ мэдэрчээ. Тэрээр өөр газар суулгасан мод адил амьдралынхаа уг сурвалжийг хамгаалах гэж хичээсэн байж ч болох юм.

	Мариш ширээн дээр тохойлдоод, Мария Корчиш овогтой Патоне гэж бичив. Мариш саналын хуудсыг удаан ширтэж байхдаа царай нь зөөлөрч, гойд сонин зүйл харж байгаа хүн шиг сэргэв. Хүүхэн бүр удаан ширтэх байсан боловч дарга түүний саналын хуудсыг авч, их сүүтэй үнээгээ илэхтэй адил мяраатай гараараа цаасыг илэв.

	— Өнөө орой захиргааныхан цуглана. Энэ хуудаснуудыг сайшааж, Иштван чамд ямар ажил даалгах тухай ярилцана. Олон түмэн чамайг дэмжвэл дээгүүр албанд дэвшүүлж тавина... Бид өнөөдөр Петефийн хоршоололд зүгээр нэг хүнийг элсүүлж байгаа биш гэдгийг чи өөрөө мэдэж байгаа гэж дарга хэлээд Пато руу нүд ирмэв.

	Пато юу ч хариулаагүй боловч царайны нь байдал яах вэ дээ гэсэн шиг байлаа. Пато, дарга, Мишкеи хоёртой гар бариад гарахаар явав. Харин Мариш гараа барилцах гэж бодсон ч үгүй. Түүний нүдний харц урьдын адил нэгийг хүсэн хүлээсэн байдалтай байсан боловч нөхрийнхөө хойноос яваад, босго алхаж гарахаасаа өмнө гиюүрсэн байдалтай болохыг Мишкеи ажиглажээ.

	Дарга сэтгэл ханамжтай, гараа хооронд нь үрж:

	— За, найз минь, энэ ч болох нь тэр дээ гээд чанга тамшаалав. Хоршоолол таван жил хойноос нь хөөцөлдөж байгаад эцэст нь нэг гартаа орууллаа! Арван найман хольд1 газар, гурван морь, хоёр үнээ, тоногтойгоо морин тэрэг, зөөлөн тэрэг, өвсний машин бас бус юм бий. Тэгээд бас гайхамшигтай сайн орлогч даргатай болж байна... Энэ Патод захирах үүрэг бурхан өөрөө заяажээ. Тэр чинь хүмүүсийг шуугиан гаргалгүй, ухаалаг удирдаж чадна гэж итгэх хэрэгтэй байна.

	Дарга баяр хөөр болж хайрцгаасаа янжуур гарган асаагаад тасалгааг хоромхон зуур утаагаар дүүргэлээ

	Дарга янжуурын утаа баагиулсан хэвээр бахархан магтаж:

	— Үгүй, хө чи аан гэж байгаач. Энэ Пато чинь бүр хорин жилийн өмнө ямар тариачин байсан гэж санана. Тариаланг нь хараад Зайсан хүртэл мэл гайхдаг байсан. Үүгээр ч барахгүй! Зайсан нэг удаа «Пишта анд минь, би аж ахуйгаа орчин үеийн байдлаар ажиллуулах гэж оролддог. Гэтэл чиний тариалан яагаад минийхээс илүү байдаг бил ээ?» гэж асуусанд Пато юу хариулсан гэж чи бодно? Тэртэй тэргүй чи таахгүй! «Зайсан гуай, газар бол таны хувьд эзэмшил, харин надад бол талх...» гэж хэлсэн. Ингэж хэлсэн юм даа. Пато цөөхөн боловч мэргэн үг хэлдэг. Жишээ нь нэг удаа...

	Тамхины утаа нүд хорсгоно. Мишкеи даргын үгийг сонсолгүй, цонхоо онгойлгож, сая гөлөглөж байгаа туулайн бөөр мод руу ширтлээ. «Дахиад л хавар боллоо. Гэтэл би золбин нохой шиг өнөө л ганц хэвээр амьдарч байна» гэж Мишкеи бодов. Тэгснээ гэнэт эргэж:

	— Нөхөр дарга аа, энэ Пато... авгайгаа зоддог уу? гэж асуув.

	— Юунаас ийм юм санаанд чинь оров оо? Пато тийм хүн биш. Хэзээ ч хэнийг ч гомдоож үзээгүй. Юу ч гэсэн би л дуулаагүй юм байна... Дарга, янжуураа уртаар сорж суунагласан цэнхэр утаа толгойг нь бүрхлээ. Гэхдээ хүнийг яаж мэдэх вэ. Манай энд Пакич гэдэг нэртэй, хоёр хүртэл тоолж мэдэхгүй тийм мангуу бүдүүлэг, лам нарын нохойн өмнө малгайгаа авч бөхийдөг нэг хонхчин байсан. Гэтэл нэг удаа авгайгаа ёстой эр хүн шиг, бүр ёсоор нь сайн зодсон гэж бид дуулсан. Хөөрхий авгай нь бүтэн долоо хоног гадаа гарч чадахгүй болтлоо зодуулсан байсан. Юм гэдэг ийм л байдаг байна шүү. Юмыг хэлэхэд хэцүү.

	 

	 

	Хоёр хоногийн дараа Мишкеи Патотой хамт хоршооллын эдлэн газрыг эргэж явлаа. Орлогч дарга ажлаа сайн мэддэг хүн байв. Үнэндээ хоршооллын газрын дэргэдүүр дандаа явдаг байсан болохоор үүнээс өмнө хэчнээн дахин үзэж харах бололцоо түүнд байсан ажээ. Тэр хүн ямар нэг шинэ зүйл илрүүлэх юм уу, шинэ даргын маяг гаргаж аж ахуйн байдлыг шүүмжлэх ч гэсэнгүй. Пато юм яривал газар хагалалт, тариа тарилт, үнээ малын тухай оновчтой хэдхэн үг хэлээд дуусгана. Ямар ч боловсролгүй энэ тариачин шинжлэх ухааны ойлголт, тодорхойлолтуудыг ярих болгондоо хамгийн тодорхой илэрхийлж чадах тийм үгийг сонгон авч ярьж байгаад нь дотроо гайхаж явлаа. Удахгүй янзлах гэж байгаа царгас ургасан хэсэгхэн зэлүүд газрыг үзээд «хайхрахгүй орхигдож» гэдэг ганцхан үг хэлэв. Энэ үгээр бүх санаагаа хэлэв гэдгийг Мишкеи ойлголоо. Өөр хүн байсан бол энэ царгасны тухай эх захгүй олон юм ярих байсан. Гэтэл Пато ганцхан үгээр л хэлээд дуусах шиг санагдлаа. Үхрийн байранд үнээ, тугал үзэж явахдаа Мишкеи рүү харж харц нь заримдаа сайшаасан, заримдаа зэмлэсэн байдалтай болж байв. Хоршооллын үнээнүүдийг нэг бүрчлэн сайн мэдэх Мишкеи, Патогийн огт эндүүрэхгүй байгаад гайхаж явлаа. Нягтарсан, овоолоостой сүрлийн хажуу талын үтрэмийн захад Пато тамхиа асаав. Үзсэн зүйлээ дүгнэж байгаа янзтай бодлогошрон зогсож байснаа агрономич руу харж:

	— Та юу гэж бодож байна? гэж Пато асуув.

	Тэр хоёр ойр дотно танилцах хугацаа гараагүй учир бие биеэ чи гэж хэлэхгүй байлаа.

	Мишкеи огт өөр юм бодож байв. Тэр хоёр хамт ажиллах болсноос хойш, хоршооллын аж ахуйн бүх хэргийг тийм амархан сайтар мэдэж авч байгаа энэ хүн өөрийнхөө авгайг ойлгож чаддаг болов уу? гэдэг улиг болсон бодол ухаан санаанаас нь огт гарахгүй, энэ тариачныг сонирхон ажиглаж явдаг болжээ. Энэ тухай хэд хэдэн удаа асуучих дөхсөн боловч Мишкеи биеэ барьжээ. Одоо ч гэсэн асуучихмаар л байлаа. Гэвч «хэдийгээр би авгайн нь талаар огт бодоогүй байгаа ч гэсэн, авгайг нь сонирхож байгаа юм шиг Патод санагдах ч юм бил үү?» гэж Мишкеи бодоод нүүр нь улайв.

	Мишкеи, Патогийн асуултыг сонсоод, түүний үг цөөнтэйд нь арга буюу захирагдан товчхон хариулахыг хичээж:

	— Би энд жил хагас болж байна. Энэ хоршооллыг том, гол нь орчин үеийн аж ахуй болгоход дахиад мөн ийм хугацаа хэрэгтэй гэж хэлэв.

	Пато тариалангийн шан дагаж алхалж явснаа:

	— Бага байна гэв.

	— Яагаад? гэж асуухад,

	— Хэвийн ээлжлэн тариалахад бага хугацаа гэж хэлэв.

	Пато анх удаагаа хуумгай бодож байгаа санагдаж, Мишкеи уур нь хүрэх шиг боллоо.

	— Энэ намар бид газрынхаа дөрөвний гуравт ээлжлэн тариалж эхэлнэ. Ганцхан ээлжлэн тариалснаар ажил дуусахгүй. Орчин үеийн аж ахуй хөрөнгө оруулалт, механикжуулалт, хөрс боловсруулалт, үйлдвэрлэлийн зардал гээд л олон янзын юмнаас бүрдэнэ гэж Мишкеи яаравчлан тайлбарлаж эхлэв.

	Харин Мишкеи, энэ талаар өөрийгөө сайн мэднэ гэж л хэлсэнгүй. Пато агрономичийг хажуу талаас нь ширтэж байснаа нүдэнд нь хүлцэнгүй янзын инээмсэглэл тодорч, Мишкеигийн санааг цааш үргэлжлүүлэх адил:

	— Тэгэлгүй яах вэ, би бол зөвхөн жирийн тариачин гэж нэмж хэлэв.

	— Би ч гэсэн! Миний эцгийг мянган хольд газартай байсан шигээр та бодож байж магадгүй. Тиймгүй шүү... Эцэг минь барлаг байсан. Би ч гэсэн гэртээ бас нэг барлаг байсан.

	Пато толгой дохиж;

	— Барлаг байсан юм биз дээ гэж хэлэв.

	— Барлаг тариачин байсан!

	— Тийм ээ...

	— Зээтүү, гар хадуураар даллаж явж ч үзсэн! гэж хэлснээ, энэ яриа нь маргаан аятай болж байгаад гэнэт ичиж гараар ширвээд

	— Тэр цаг хэдийн өнгөрчээ. Академи төгсөөд таван жил боллоо. Энэ бол миний ажиллаж байгаа гурав дахь газар. Одоо нэг суурин байх юм сан гэж хэлэв.

	— Гэр бүлтэй юү?

	— Үгүй.

	— Авгайгүй юу?

	— Үгүй. Нэг удаа эхнэр авах гээд бүтээгүй. Түүнээс хойш энэ талаар бодох ч зав гарсангүй.

	Мишкеи өөрөө юм асууж чадахгүй харин Пато асуулт тавиад байгаад уур нь хүрнэ. Мишкеи эхнэр авах гэж оролдсон тухайгаа дурсан санахад залуу охидын царай нүдэнд үзэгдэх шиг болж, болзоо, элдэв тохиолдол, сэтгэл догдлуулсан учралууд санагдлаа. Түүний янаг амрагийн явдлуудыг «учрал» гэж нэрлэвэл тохирох юм гэдгийг Мишкеи өөрөө мэдэж байлаа. Цайвар үстэй, тосгоны нэг сэргэлэн бүсгүйд үнэхээр сэтгэлтэй болоод түүнийхээ төлөө яахаас ч буцахгүй тийм үнэнч явжээ. Тэр үед хорин настай Мишкеи нэг эзний хөтөч байв. Гэтэл хуримаа хийж чадалгүй цэрэгт татагджээ. Цэргээс халагдаад эргэж ирэхэд нь тэр бүсгүй хүний эхнэр болчихсон байжээ. Ийм нэг гунигт явдал нь түүний цаашдын бүх бүтэлгүй явдлын гол шалтгаан болсон ажээ. Тэр цагаас хойш хэчнээн ч хүүхэнтэй тааралдсан, өөрт нь үүрд олдохгүй болсон залуу насныхаа сэтгэлт хүнтэйгээ өөрийн эрхгүй зүйрлэн үздэг болжээ. Шар үстэй, тосгоны бүсгүйтэй яг адилхан бүсгүй эрээд эрээд олохгүй болохоор тэр нь хайр сэтгэлийн биш, харин ердийн учралууд болж хувирна. Иймэрхүү байдлаар олон жил өнгөрөхөд одоо түүний ганц бие хэвээр яваа нь гол зовлон биш, харин залуу насны тодорхойгүй, уйтгар төрүүлсэн сайхан мөрөөдлүүдийн оронд зөвхөн эзэмдэх сэн гэдэг хүсэл түүнийг зовоох болжээ.

	Үзэмж сайхан ийм хүүхэн Патод яаж ийм хялбархан олдов оо гэж бодохоос Патог үзэн ядаж эхлэв. Пато лав энэ хүүхний төлөө ямар ч хүч гаргалгүй, зөвхөн дуудаж авчраад л санасандаа хүрсэн байлгүй гэж бодно.

	Пато уруулаа цорвойлгон:

	— Энэ ч бас л тусгүй хэрэг дээ гэж хэлэв.

	— Юу тэр вэ?

	— Эхнэргүй байгаа чинь.

	— Тийм гэж үү? Өөр юү гэх гээ вэ?

	Пато мөрөө хавчсанаа алхаагаа аажим болгож, бодол болон тариалангийн шан дээрх бутыг тойрч гарав.

	— Би эхнэртэй. Тэглээ ч гэсэн надад хүүхэд байхгүй гэж хэлэхдээ Патогийн хоолой өөрийн эрхгүй чичрэв.

	— Хүүхэд байхгүй гэнэ ээ? Яагаад тэр вэ?

	Пато огт дуугарсангүй. Энэ үед хоёр хоногийн өмнө албан тасалгаанд байснаасаа огт өөр, хөгшин ядруу харагдаж байлаа. Мишкеи түүнийг өрөвдсөн ч үгүй. «Энэ хөгшин завхай ингэж л таарна, залуу бүсгүйн толгойг яаж эргүүлээ бол?» гэж бодож байв. Мариш ноосон цамцныхаа хармаанд гараа хийгээд, том хөх нь жигд түргэн амьсгалах бүрд оволзож байсан нь одоо замын хажууд бүр ойрхон зогсож байгаа юм шиг тийм тодхон санагдахад Мишкеигийн нүүр халуу оргив. Иймээс энэ хүүхний тухай сэтгэл догдлохгүйгээр бодож чадахгүй байлаа. Тэр нэгэн өдөр албан тасалгаанд зогсож байхдаа Маришийн мэлэрсэн царайд хэсэг зуур найдлага төрүүлэм шинж тодорсныг бодохоос түүнийг хамгаас илүү хүсэж мөрөөдөх боллоо.

	«Энэ хоёр хүүхэдгүй байдаг нь хүүхний буруу биш. Тэр хүүхэн арван хүүхэд ч төрүүлнэ. Амраглах, эх хүн байхыг бурхнаас заяасан юм» гэж бодно.

	Тосгон руугаа буцаж ирээд Пато түүнд гараа өгч:

	— За, баяртай. Үдээс хойш албан тасалгаандаа очно гэж хэлэв.

	— Миний хэрэг байх бол уу? гэж асуухад нь

	— Магадгүй... Гэвч надтай надгүй танд хийх ажил их бий гэж хариулав.

	— Ёстой үнэн, хийх ажил хэзээд олдоно. Бид хоёрт улам ойр дотно танилцах цаг гарна. Та их сонин хүн юм, авгай чинь ч гэсэн бас... гэж хэлээд Патогийн гарыг тавив.

	Мишкеи сүүлчийн үгийг хэлэх гээгүй байтал зүгээр л амнаас нь гарчихжээ. Тэр ам алдсандаа харуусаж, толгой руугаа цохиод авмаар санагдлаа.

	Патогийн эелдэг царай сэжиглэсэн янзтай ширүүн болов.

	— Залуу гэж хэлнэ гэнэ ээ? гэж бараг дайсагнах шахам ширүүнээр асуулаа.

	Мишкеигийн царай улайж:

	— Залуу гэж би хэлээгүй шүү дээ! Хэдэн настай нь надад хамаатай биш! Харин сайхан хүүхэн шүү! гэж хашхирах шахам чанга хариулав.

	Пато дуугүй зогсож байлаа. Юу бодож байгаа нь царайнаас нь мэдэгдэхгүй байв. Духан дээрх хүрэн сорви нь цайрч, нүдээ цавчилж бодол болон зогсож байснаа,

	— Түүнд сайхан юм юу ч байхгүй гэж хэлээд, агрономич руу харсан ч үгүй гэр лүүгээ алхлав.

	Мишкеи хойноос нь удтал ширтэн зогсож:

	«Чамаас түүнийг чинь салгана даа. Нэг шөнийн хугацаагаар ч гэсэн салгана даа...» гэж тачаадан бодож байв.

	Долоо хоног өнгөрсөн боловч Мариштай хүнгүй газар уулзах завшаан Мишкеид гарахгүй л байлаа. Агрономич тариалангийн талбайгаар сэлгүүцэн явж, түүний ажилладаг хэсгийн байгаа газар луу очих ямар нэг шалтаг зориуд гаргана. Гэтэл үдийн завсарлагаагаар ч гэсэн эмэгтэйчүүд тариалангийн талбайн энүүхэн тэрүүхнээр хэсэг хэсгээрээ цугларах учир Мишкей Маришт хайр сэтгэлээ илчлэх гэж хэчнээн оролдовч бүтэхгүй, түүний оронд хүүхнүүдэд манжин яагаад тарчиг ургадгийн учрыг тайлбарлаж өнгөрдөг байлаа.

	Мариш гэр зуурын ажлаас салж, бусад олон эмэгтэйчүүдийн дунд орсноос хойш инээж баясах нь нэмэгджээ. Царайд нь гунигтайн шинж арилаад, тийм түргэн хөгжөөнт хүнтэй нийцтэй болж байгааг Мишкеи сэмхэн ажиглаж, ихэд гайхдаг байлаа. Түүний нүд, царай хүртэл өөрчлөгдөж, ширүүн харц, нийцгүй байдал нь цайлган, сониуч янзтай болж хувирчээ. Хүмүүсийн дунд байхад таатай санагдаж залуучууд хүртэл Маришка гэж дуудах нь таалагдаж байгаа шиг Мишкеид санагдана. Тариалангийн талбайд ядрахыг мэдэхгүй, хурдан шаламгай ажилладаг учир бусад эмэгтэйчүүд нь арай хийж гүйцнэ. Тэгээд эмэгтэйчүүдийн нэг нь амьсгаадан: «Мариш, жаахан азнаач» гэж хойноос нь хашхирахад хүүхэд шиг бахархам сэтгэл төрнө. Мариш магтуулсандаа бахархаж ханахгүй байгаа хүн шиг баясан инээмсэглэж явдаг байлаа.

	Нэг өдөр эмэгтэйчүүдтэй өнөө л нэг аргагүйдсэн яриагаа ярьж дуусаж байтал дарга хүрээд ирэв.

	Дарга, Мишкеигийн яриаг сонсож зөвшөөрөн, толгой дохиж байснаа түүнийг сугадаад тосгон руу гуйвганан алхалж явахдаа:

	— За, найз минь би юү гэж хэллээ. Бид шуудай алт оллоо ч гэсэн энэ Патогийнхантай харьцуулахад юу ч биш байх байх сан! Пато бол аж ахуйч хүн. Түүнд хэлж шаардахын хэрэггүй. Бүх юм өөрөө хийнэ. Ийм л хүн байгаа юм... Би бол барлаг улсыг хүндэтгэж үздэг. Би өөрөө баяны ажлыг хийж явсан. Гэвч бид нар шиг улсыг хөдөлж үз, явдалдаа битгий унтаад бай гэж ширүүхэн зандрахгүй бол хөдлөхгүй. Харин энэ Патогийнхан залхуурахыг мэддэггүй улс юм... Чи Мартишийг хар л даа! Машин шиг л... Бүх эмэгтэйчүүдийг хойноосоо дагуулж байна. Найз минь, чи юу гэж бодож байна даа? гэж асуув.

	Мишкеи хайхрамжгүй дүр үзүүлэн мөрөө хавчаад

	— Би тэр хүүхнийг юү боллоо гэж харах юм бэ? Бусдын л адил хүүхэн гэж хэлэв.

	— Ээ, яалаа гэж дээ! Аа хө, чи буруу ярьж байна! Хэрэв бүгдээрээ ийм байсан бол аль хэдийн төмс хурааж дуусах байсан...Чамд тэд юугаараа таалагдахгүй байгааг чи үнэнээсээ хэлээч гэж даргын асуухад:

	— Хэн? гэж Мишкеи асуув.

	— Энэ хүүхэн, түүний нөхөр хоёр. Нэг үгээр хэлэхэд Патогийнхан гэж дарга хариуллаа.

	— Та яагаад ингэж бодов? гэж Мишкеи асуухад,

	— Зүгээр л тэгж санагдлаа гэж дарга хариулав.

	— Тэд манай хоршоололд элссэнд би ч гэсэн баярлаж байна гэж Мишкеи хэлэхэд:

	— Тэгвэл сайн байна. Хэрэв манай хамгийн сайн хүмүүс хоорондоо тохирохгүй байвал их муу байх сан. Тэгвэл ажил их хохирно. Чи ч гэсэн бас л манай шилдэг хүмүүсийн нэг. Би үүнийг хэнээс ч нуухгүй. Энэ тухай би хурал дээр ч гэсэн дандаа ярьдгийг чи өөрөө мэднэ шүү дээ. Харин Пато бол манай шилдэг хүмүүсийн нэг гэдгийг чи ойлгох ёстой. Чи үүнийг үгүйсгэж болохгүй... Энэ бол миний хадам аав, манай баз бид хоёрт тус бүрд маань: чи бол миний хамгийн сайн хүргэн гэж хэлдэг шиг үнэн зүйл гэж ярив.

	Мишкеи сүүлдээ бүр арга барагдаад, Маришийг оройн цагаар сүү тушаах газар сүүгээ аваачиж явахад зүрх шимшрэн хойноос нь дагаж явдаг болов. Хоршооллын гишүүд, бусад таних хүнтэй тааралдахгүйг хичээн, дотроо хараал тавьж, харанхуй дунд хойноос нь үнэнч нохой шиг салахгүй дагана. Ойр хавьд нь өөр хүн байхгүй байлаа ч гэсэн Мариш айлынхаа нэг хүүхэнтэй хамт явдаг байлаа.

	Тэглээ ч гэсэн түүнтэй огт санамсаргүй хоёулхнаа нэг удаа тааралджээ.

	Нэг баасан гарагт үдээс хойш дуутай ширүүн бороо асгарч, эмэгтэйчүүд тариалангийн талбайгаас гүйцгээв. Эмэгтэйчүүдийн зарим нь шавар үсэргэн, шалбааг дундуур гэр лүүгээ гүйцгээж, зарим нь тариалангийн талбайн захаар эмжээрлэн ургасан ялмаа модны ёроолоор нуугдлаа. Мариш тосгон руу одсон замаар бас гүйж гарсан боловч хувингаар цутгах адил бороо гэнэт асгарахад усан үзмийн шүүс гаргаж авдаг байсан тал нь нурчихсан эзэнгүй хуучин саравчинд орж хоргодов. Мишкеи хойноос нь яаран гүйлээ. Тэр нэвт норсон учир саравчинд хүрмэгц Маришийг хараагүй юм шиг хараал тавин, цувныхаа усыг сэгсрэв. Саравчны нэг булангаас:

	— Та битгий сандар... Бага зэрэг нороход тийм айхтар юм юу байх вэ гэж тэр хүүхэн дуугарав.

	Мишкеи эргэж:

	— Энд хэн байна? гэж асуухад,

	— Би Мариш байна. Үгүй... Патоне гэж хэлэв.

	— Ямар их устай бороо оров оо... гэхэд Мариш:

	— Ер өө ер гэв.

	Мишкеи газраар тарчихсан, тортог болсон тоосгоны дээгүүр алхаж гараад, хуучирсан дээврийн газар бүрээр гоожиж, зөвхөн хойд талын буланд хуурай хэвээр байгааг харахдаа баярлав. Иймээс Маришийн дэргэд очвол лав гайхахгүй гэж боджээ. Тэглээ ч гэсэн, хэрэв бороо одоохон зогсчихвол юу ч ярьж амжихгүй болно гэдэг бодол төрөн, өөрийнхөө зорьсноо эргэлзэж эхэллээ. Тэгээд Мишкеи цаг алдахгүй гэж шийдээд:

	— Сайн байна уу? гээд гараа өгөв.

	Мариш инээд алдаж:

	— Би бүр нэвт норчихлоо! гэхэд

	— Би ч бас... гэв.

	Мариш үнэхээр нэвт норчхоод банзлаас нь ус гоожиж байлаа. Гадуур цамц нь биедээ наалдчихаад хөхний нь товч нүцгэн байгаа юм шиг тод харагдаж байв. Мишкеи шүд зуугаад, хөхнөөс нь нүдээ салгаж ядан:

	— Би чамтай аль хэдийнээс ярья гэж бодож явсан юм гэж сөөнгө дуугаар хэлэв.

	— Надтай юу? гэж Мариш асуухад,

	— Тийм. Чамд хэлэх гэсэн зүйлээ би хэлэхгүй дуугүй явж чадахгүй боллоо. Би үүнээс болж амиа алдах ч байсан хамаагүй. Би дуугүй өнгөрөөж чадахгүй гэв.

	— Чи аль хэдийнээс гэж хэлэв үү? Та бид хоёр анх уулзсаар тийм удаж байгаа юм уу? гэж Мариш асуухад

	— Нэг хоног ч гэсэн жил шиг санагдах явдал байдаг. Сэтгэлд нь гал бадран догдолж яваа хүнд нэг цаг ч гэсэн удаан... Мариш, ингэж ярилаа гэж та уурлаагүй биз дээ? Чи ингэж амьдрах заяатай хүн биш. Энэ хатуу Сэтгэлтэй өвгөний улмаас ингэж яваа чинь таны буруу биш... гэв.

	— Би даарч байна. Та цуваа өмсөхгүй бол надад өгөхгүй юү? гэж Мариш түргэн хэлэв.

	Мишкеи энэ үед түүний төлөө юугаа ч өгөхөд бэлхэн байсан тэр зүйлийг нь энэ муу цув далдалчихна гэж бодсоор дурамжхан бараг шидэх шахам өгөв. Мариш цувыг нь аваад биеэ чанга ороолоо.

	Мишкеи хувцсыг нь нэвт харах мэт шуналтайгаар ширтэж байгааг хүүхэн ажигласан боловч түүний царайд эмээсэн юм уу, дургүйцсэн янз огтгүй, зөвхөн бодлогоширсон, өрөвдсөн байдалтай гуниг тодорлоо.

	— Чи надтай юу ярих гээ вэ? гэж тайван асуугаад дух руугаа унжсан нойтон үсийг гараараа ар тийш нь болгов.

	Мариш, түүний царайг тайван, хүйтнээр анхааралтай ажиглан, хариу хэлэхийг нь хүлээнэ. Мишкеи юу гэж хэлэхийгээ бодож дуугүй зогсож байлаа. Олон хоног сайтар эргэцүүлэн бодож явсан үгээ зоригтой илчлэхэд ус гоожиж байгаа энэ навтархай саравч маш тохиромжтой газар байсан боловч тэр үг нь ямар нэгэн юманд тээглэчхээд байгаа юм шиг санаанд орохгүй болжээ.

	Гэнэн, зориггүй хүүхнийг сэтгэлийн халуун үгээр татаж болдог. Гэтэл Мариш, одоогийн энэ Патоне бол тийм зориггүй, гэнэн хүүхэн биш... Иймд залуу хархүү шиг, тийм тэвчээргүй биш, өөр шинэ байдлаар сэтгэлээ илчлэх хэрэгтэй гэж шийдэв.

	— Чи намайг огт мэдэхгүй шүү дээ. Та надаас юу хүсээв, гэж Мариш асуув.

	Юу л болбол болог, хамаагүй. Энэ хүүхнийг үг дуугүй шууд барьж аваад, нойтон халуун биеийг нь өөртөө наалдуулах юм сан гэдэг хязгааргүй хүсэл агшин зуур түүнийг эзэмдлээ. Гэвч тэр даруйхан: За яах вэ хүүхэд тэвэрч байгаа юм шиг тэврээд л биедээ наалдуулна гэж бодъё... Дараа нь яах вэ? Энэ хүүхэн хариуд нь сэтгэл догдолсон шинжгүй, энхрийлж таалахгүй байвал зөвхөн агшин зуур л тэврэх гэж ингэж их тэмүүлж явсан байх уу? гэж бодоход энэ нь инээдэмтэй санагдлаа.

	Мариш ямар нэг юманд гайхан, өөрт нь огт холбогдолгүй ямар нэг зүй бус, буруу зүйлийг өөрийн эрхгүй гуниглан буруушааж байх мэт толгой сэгсрэв.

	Мишкеигийн цувны энгэрийг сөхөж, бээрсэн мээмээ ил гарган:

	— Чи үүнийг хүсээ юү? Тийм биз гэж асуухад, Мишкеигийн зүрх «тийм тийм!» гэх адил лугших боловч тэр

	— Үгүй, үгүй... гэж хариуллаа.

	Мариш түүний санааг, саяхан саравчны үүдэнд дөнгөж амаа нээнгүүт л худал хэлэх гэснийг нь тааж мэдсэн байх гэж бодоод Мишкеигийн нүүр улайв. Тэглээ ч гэсэн түүнийгээ мэлзэж, толгой сэгсрэн

	«Үгүй, үгүй!..» гэж чанга хэлжээ.

	Тэнгэр дуугарав. Саравчны дээврээс доошоо гулссан бөөн зэгс газар унаж, ойрхон аянга ниргэлээ.

	— Чамд хүсэх юм өөр юү байх вэ гээд, Мариш цувныхаа энгэрийг битүүлж: — Би мэдэж байна. Намайг хүсэж байсан, одоо ч гэсэн хүсэж байгаа хүмүүс олон бий. Би мэднэ. Та миний юуг олж харав аа? Миний мөр, гар, гуяыг л харсан... Харин миний юү бодож, юу хүсэж, юу хүсэхгүй байгааг та мэдэхгүй. Чи мэдэх ч ёсгүй. Энэ тухай хэн ч мэдэхгүй гэж хэлэв.

	— Чи аан гэж байгаач! гэж Мишкеи гуйхад:

	— Намайг гуйж байгаагүй. Надаас юу хүсэж байгаагаа л хэлдэг байсан гэж Мариш хариулав.

	Тэгэхэд Мишкеи:

	— Би ч гэсэн тэгж бодсон! Таныг ганцаардмал, азгүй хүн гэж бодсон... Эсэргүүцэх хэрэггүй. Чи нөхөртэйгөө таардаггүй. Чи гэрээсээ гармаар байдаг байх. Нөхөр чинь зоддог ч байж магадгүй. Чамайг нөхөртэйгөө баяр тохиолдуулан гоёж хувцаслуулсан зарц адил манай албан тасалгаанд орж ирэхэд чинь тэнд л би өрөвдсөн. Тэгэхэд би өрөвдөөд өөр нэг юм бодогдсон. Харин таныг удаан өрөвдөж болохгүй ийм л хүн юм чинь би яах вэ дээ? Би таныг үнэхээр их хүсэж болно. Энэ миний буруу гэж үү? хэмээн энэ хэдэн үгийг сэтгэл догдолж эгдүүцэн бүгдийг нэг амьсгаагаар хэлэв.

	Тэрээр энэ хүүхнийг урьд нь үнэхээр өрөвдөж явснаа, харин сүүлдээ хүсэн мөрөөдөх болсон гэдгээ өөрөө мэдэж байлаа.

	Мариш дуугүй зогсоно. Мишкеи түүнийг ширтэж байснаа эргэв. Бороо нэг үе ширүүсэж, нэг үе намдаж байгааг ажиглан:

	— Энэ тосгонд би золбин нохой шиг ганцаараа, намайг гэх хүн хэн ч үгүй, гав ганцаараа. Би дөчин нас хүрлээ. Надад цалин хөлс хүрэлцээтэй, диплом, бүх юм байна. Зөвхөн гэр орон л байхгүй. Харин дээр цагт би хэдийгээр ядуу ч байсан гэсэн ядаж ээж мань наддаа эелдэг сайхан үг хэлдэг сэн... гэж хажуу тийшээ харсан хэвээр хэлэв.

	Мишкеи туулж өнгөрсөн жилүүдийнхээ тухай бодолд автагдсанаа өөрөө ч мэдсэнгүй, барлаг хүний бодлогогүй ядуу хүү өндөр тушаалын ажилтан болсон боловч ганц бие хэвээр үлдсэн тухайгаа, хэзээ ч хэнд ч ярьж байгаагүйгээ ярьж эхэллээ. Шар үстэй сэргэлэн тэр охинтой нь адил хүүхнийг хориод жил эрж яваа тухайгаа, дайны тухай, хуваарилсан газрын төлөө тэмцэж явсан тухай, дайн байлдааны тухай, сургуульд сурч байсан тухайгаа бүгдийг ярилаа. Нас хэтэрсэн хойноо юм сурахад хэцүү байжээ. Бусад нэлээд авхаалжтайхандуу нөхдөөсөө ямагт зовж, чадан ядан хазгай муруй бичихэд их л хэцүү байжээ.

	Бороо хэдийн намдаад усан үзмийн модны дээгүүр үүл сэмрэн хөвж байхад Мишкеи, энэ олон жил түүний сэтгэлд хоногшин тогтсон элдэв бодол санаа нь ширүүн бороонд угаагдан гадагш урсан гарах адил дурсан ярьсаар л байлаа.

	Мишкеи дуугүй болсноо, хажуу тийшээ харсан хэвээр:

	— Одоохон бороо арилахад чи яваад өгнө... Бас нэг тэнэг хүн гараад ирлээ гэж хүмүүст хэл. Одоо надад хамаа алга... Та тэдэнд ингэж хэл, надад хамаа алга гэв.

	Тэрхэн үедээ Мишкеи ярьсан зүйлдээ итгэж байлаа. Тэрээр туулж өнгөрүүлсэн амьдралдаа дарагдаж, нас хөгшрөх дөхсөн хойноо ганц бие хэвээр, элдэв самуун бодолд автагдан яваа тухайгаа хэн хүнд ингэж нэгд нэгэнгүй тоочин ярьсандаа сэтгэл нь амарчээ.

	Мариш саравчны буланд зогсож байснаа:

	— Таныг сайн хүн гэж улсууд ярих юм гэв.

	— Намайг уу? Сайн хүн гэнэ ээ? Яагаад тэр вэ? гэж Мишкеи асуухад:

	— Мэдэхгүй. Их зүгээр, сайн хүн гэж ярьдаг гэж хэлэв.

	— Аан энэ бол өөр хэрэг! Би мужийнхаа тариалангийн ажилд дуртай. Ийм байх ёстой, тийм байж болохгүй гэх зэргээр хүмүүстэй ярьж зөвлөдөг. Ингээд л гүйцээ. Энэ бол сайн санаа биш. Харин юу юм гэдгийг би өөрөө мэдэхгүй! гэж Мишкеи хэлэхэд:

	— Харж байна уу, харин би яавал зөв, яавал буруу болохыг хэзээ ч хэлж мэддэггүй байсан гэв.

	Мишкеи сая эргэж Маришийн нүүр лүү харвал Маришийн царайны байдал хэвээрээ байлаа. Тэгээд:

	— Миний эцэг бас л барлаг байсан. Эндхийн баяныд зарцлагддаг байсан. Харин би сайхан бүсгүй байсан. Үүнийг миний нөхөр мэдээд намайг авч суусан юм. Харин тэр минь муу хүн биш. Та яагаад түүнийг муу хүн, намайг зоддог байх гэж бодсон юм бол доо. Би мэдэхгүй байна. Энэ бол буруу. Үнэндээ надад огт гар хүрч үзээгүй гэж Мариш ярив.

	Мишкеи урьдын сэтгэгдэл, учралуудыг нь санагдуулан, аль хэзээнээс шаналгаж байсан бүх зовлон, санаж бодсоноо бүгдийг хэлжээ. Тэгээд ядарч, цааш ярих юмгүй болсон шиг санагдав. Тэглээ ч гэсэн:

	— Та нөхрөө өмөөрч л байна. Түүнийгээ бас сайн хүн гэж хэлэх гэсэн байж магадгүй гэж хэлэв.

	Мариш толгой сэгсэрч:

	— Үгүй, сайн хүн биш, тэгэхдээ муу ч биш. Тэр минь огт намайг гомдоогоогүй. Над руу ерөөс гар далайж үзээгүй... Харин арван таван жил суухдаа миний юу бодож, юу мөрөөдөж байгааг нэг ч удаа асуугаагүй юм. Миний санаанд нийцэж байгаа, үгүй хоёроо ч асуугаагүй. Хүслээ хангаж байхаа л хууль ёсны зүйл гэж үздэг.

	Тэрийг эрт босвол би бас эрт босдог. Шөнө туж унтахгүй бол нь би бас унтдаггүй. Ямар нэг юм худалдаж авбал надад биш гэр, аж ахуйнхаа хэрэгцээнд л авдаг. Тэрийгээ надад, авсан хойноо харуулахаас биш, надад хэзээ ч урьдаар хэлж, зөвлөлдөж байгаагүй. Бид ингэж л амьдарч ирсэн. Би тохилог байшинд сууж, цадталаа идэж, сайн юм өмсөж, бүх юм хангалттай байна. Харин надад жинхэнэ амьдрал байгаагүй... Миний орноос дандаа өөр хүн бодож байна гэдэг амьдрал гэж үү? Надад юу таалагдаж, юу таалагдахгүй байгаагаа би хэлж болдоггүй. Надад хормогч хүртэл тэр өөрөө авч өгдөг. Би түүнийг биш, тэр намайг авч суусан болохоор бүхнийг дураараа мэддэг, би ямар ч мэдэлгүй байсан. Та энэ тухай мэдэхгүй, ойлгох ч үгүй.

	Би арван таван жил өөрийнхөө хөдөлмөрөөр биш түүний энэрлээр амьдарч байна. Харин манай нөхөр надтай сууж жаргасан. Би өртэй үлдэхгүйн тулд гурван хүний ажлыг ганцаараа хийдэг гэж ярихад Мишкеи:

	— Тэгээд цаашдаа яах вэ? Хуучнаараа л байх гэж үү? гэж асуув.

	Мариш толгой сэгсэрч,

	— Үгүй. Би нөхрөөсөө салмаар л байх юм гэхэд:

	— Сална гэнэ ээ! Хэний төлөө тэр вэ? гэж Мишкеи асуув.

	— Надад өөр хэн ч байхгүй. Би зөвхөн энэ хүний л авгай. Тэрний овгоор ч овоглодог. Хэрэв би Патоне гэж овоглоогүй бол тэрний эхнэр биш байх шүү дээ гэж Маришийг хэлэхэд, Мишкеи,

	— Хоосон үг! гэв.

	— Үгүй! Та үүнийг ойлгохгүй. Гэвч энэ үнэн юм шүү. Хүмүүс надтай мэндэлдэг. Тэгэлгүй ч яах вэ дээ. Би Патоне овогтой, сайхан хувцастай, бүх юм хангалттай байсан юм чинь аргагүй шүү дээ. Би нөхрийнхөө нэг хэсэг нь гэж боддог. Хэрэв энэ хэсэг нь салаад ойчвол сүйдэж устана... Хэрэв намайг ядаж зоддог байсан бол бүр хялбар байх сан. Тэгвэл гомдож, хорондоо ямар нэг муу юм хийх байсан юм. Ийм учраас би саналын хуудсанд гарын үсэг зурахдаа, хуучин нэрээ бичиж болох уу гэж асуусан юм. Охин нэрээ бичих нь Патоне гэснээс ямар ч гэсэн дээр. Мариш гэвэл өөр хэрэг. Энэ бол өөрийн гэсэн нэртэй үг... Надад одоо юу ч хэрэггүй. Миний орноос бодох хэрэгцээ алга. Одоо миний нэр Мариш. Намайг Мариш гэдэг байсан, би Мариш хэвээрээ болсон. Би амьдралынхаа энэ арван таван жилийг мартахыг хүсэж байна гэж Мариш ярилаа.

	Саравч дотор бүгчим байлаа. Патоне цуваа тайлж Мишкеид өгөв. Мишкеи урьдын адил харцаар ширтэж байгаа эсэхийг Мариш одоо хайхрахгүй болсон байлаа. Гэтэл Мишкеи одоо түүний мээм, хүзүүг нь биш нүүр лүү нь харав.

	Мариш үгээ үргэлжлүүлэн:

	— Та битгий гомд. Би танд уурлаагүй. Та надад амьдралынхаа тухай ярьж, би ч бас өөрийнхөө амьдралыг ярилаа... Нөхөрт маань хамгийн түрүүнд нүдэнд нь туссан миний бие л хэрэгтэй байсан юм. Харин тэр миний өөр юуг ч олж харахыг хүсээгүй. Гэтэл би найдаж явах боллоо. Эмэгтэй хүн бол бусдын нь л адил хүн гэж итгэдэг болсон... Эмэгтэй хүн хэрэв гавшгай бол гавшгай л хүн. Ажилсаг бол ажилсаг л хүн. Авхаалжтай бол авхаалжтай л хүн. Эхлээд хүн байсан бол сүүлдээ зөвхөн бие цогцос нь л үлдэж байна... Эмэгтэй хүн хэрэв гавшгай биш бол бас ажил хийх дургүй байх ёстой... гэж ярив.

	Мишкеи тамхи татах гэсэн боловч нойтон цувных нь хармаанд байсан янжуур норчихсон байлаа. Ядаж нэг ширхэг ч гэсэн хуурай янжуур олох гэсэн боловч олдсонгүй болохоор хайрцагтай янжуураа булан руу чулуудав.

	Мариш хувцас нь нэвт норсон учир дахин дагжиж эхлэхийг Мишкеи хараад:

	— Хэрэгтэй бол миний цувыг ав л даа. Миний цувыг өмсвөл би дургүйцэхгүй гэж хэлэв.

	Одоо Мариш ч гэсэн бас инээмсэглэн:

	— Баярлалаа. Би танд уурлаагүй байгаагаа хэлсэн шүү дээ.

	Харин хүн амьдралдаа нэг удаа алдсан бол дахин дахин хэзээ ч алдахгүй байх аа гээд цувыг нь авч өмсөв.

	Одоо Маришийн харц гунигтай биш, харин ч сониуч, эвлэрэнгүй байдалтай болов. Мишкеид бүгчим санагдсан учир өөрийнхөө тухай, Патогийн гэр бүлийн тухай, арван таван жилийн турш хүний сайхан чанараа алдаагүй, саруул ирээдүй рүүгээ тэмүүлж байгаа энэ гайхамшигт хүүхний тухай сэтгэл хөдлөн бодлоо. Тэгснээ Мариш руу найдлага төрсөн байдалтай дахин харж:

	— Хэнд ч дорд үзэгдэхгүй, Патоне биш Мариш хэвээр байна гэж байгаа чамд би сэтгэлтэй байвал яах вэ гэж бодож байгаагаасаа огт өөр юм асуулаа.

	Мариш саравчнаас гарав. Чийгт ханасан газраас савссан өтгөн уур салхинд туугдана. Мишкеи саравчнаас гараад, хариу хэлэхийг нь хүлээж Мариштай зэрэгцэн зогслоо. Мишкеи, Пато өмднийхөө түрийг өвдөгтөө хүртэл шуугаад шалбааг тойрон замаар явж байхыг хараад:

	— Одоо биднийг харчихвал юу ч гэж бодож магадгүй шүү гэж хэлэв.

	Мариш мөрөө хавчиж:

	— Юу л гэж бодвол бодог. Би юу хийхээ мэднэ. Харин тэр чинь наашаа яваа биш, цаашаа явж байна гэв.

	Мариш цувыг тайлж:

	— Би гэрээ хүртэл наранд явсаар, бороонд нороогүй юм шиг л хатчихна гэж хэлээд цувыг нь Мишкеид буцааж өгөв.

	Мишкеи түүнийг зогсоож:

	— Та надад ямар ч хариу хэлсэнгүй шүү дээ гэхэд Мариш толгойгоо унжуулан, агрономчийн царайны байдлыг сөлийн харж байснаа:

	— Алсдаа мэдэгдэнэ! гэж хэлээд, замын хажуу талаар алхалж явснаа Мишкеи рүү найртай хүүхний ялдамхан зангаар инээмсэглэлээ. Тэр хүүхэн ногоорч байгаа эрдэнэ шишийн дунд далд орж байхад Мишкеи янжуурын оронд сүрэл зуугаад хоёр хөлөө ээлжлэн зогссоор байлаа.

	Мишкеи зэрлэг ургасан морин хадны ганц бут руу эргэж:

	— Би хүлээнэ! Хүлээнэ дээ... Харин сүүлд нь хэзээ ч буцааж алдахгүй гэж чанга хэлээд, дуу исгэрэн, даргын хойноос нуга тийш алхлав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Гарчиг

	I. Орос хэлнээс орчуулсан нь

	1. Арон Тамаши — АЗАРГАН БОРООТОЙ ШӨНӨ (А. Чойжилжавын орчуулга)

	2. Тибор Дери — ХАЙРЫН СЭТГЭЛ (Г. Амарын орчуулга)

	3. Имре Добози — ШИРҮҮН БОРОО (Г. Дашдаваагийн орчуулга)

	4. Магда Сабо — ТАХИАН ДУУНААР (Ц. Ононы орчуулга)

	5. Бела Иллеш — ЭХИЙН СЭТГЭЛ (Ц. Ононы орчуулга)

	6. Петер Вереш — ХОНЬЧ НОХОЙ (Ж. Хорлоогийн орчуулга)

	7. Вираг Мориц — ЭЛС (Г. Бошготын орчуулга)

	 

	II. Англи хэлнээс орчуулсан нь

	8. Жигмонд Мориц — ХОРВООГИЙН ХЯЗГААРТ ЮМ БҮХЭН САЙХАН (С. Уртнасангийн орчуулга)

	9. Гюла Иллес — ТЭШСЭН МИНЬ (Ц. Сумьяагийн орчуулга)

	10. Жено Хелтай — ЭРЛЭГ ЭМЧ ХОЁР (Ч. Насанбаярын орчуулга)

	11. Ференц Каринти — ЭМИЛ ДУКИЧИЙН ТӨРСӨН ӨДӨР (Б. Дамдины орчуулга)

“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Оршил

	Бүгд Найрамдах Унгар Ард улс фашизмын дарлалаас чөлөөлөгдөж эрх чөлөө, тусгаар тогтнолоо байлдан олж аваад үндэсний соёл, социалист утга зохиолыг бадруулан хөгж хэрлэх болсон юм. 

	Унгар бол эртний утга зохиолын баян сан, өв уламжлал бүхий улс. Унгарын утга зохиол төрөл зүйлийн хувьд олон янз бөгөөд үргэлжилсэн үгийн зохиол том томоор ч бий, жижиг авсаархан ч бий. 

	Фашизмын дарлалаас Унгарын чөлөөлөгдсөний 25 жилийн ойг тохиолдуулан хэвлэн гаргаж буй энэх хэр эмхэтгэлд Унгарын ахмад үеийн болоод дунд үеийн зохиолчдын уран бүтээлийн дээжис оров. 

	Тус номд нийтэлж буй Унгарын зохиолчдын бүтээл богино өгүүллэг хэрд тус тусдаа хөг аятай, амьдралын сонин сонин сэдвийг хөндөж бичсэн учраас ихэд сонирхолтой байна. Энэ номд дайн дажингүй энх мөнх амьдрах хүслэн, үзэл санаа бялхсан өгүүлэл ч орлоо, социалист шинэ улсаа цогцлон мандуулж байгаа шинэ хүний дүрийг товойлгосон чамбайхан өгүүллэг ч оров. 

	«Ширүүн бороо» гэдэг өгүүллэгийн эл эмхэтгэл бол социалист Унгарын зохиолчдын зохиол бүтээлээс зохих хэмжээгээр хамруулан оруулсан монгол хэлээр гарч буй анхны уран зохиолын цоморлог мөн. Уран зохиол бол амьдралын толь байдаг билээ. 

	Фашизмын гинжийг эгнэгт орхисон Унгарын 25 жилийн ойг бахархан тэмдэглэж Унгарын Кошут, Аттилы Иожеф нарын шагналтан Жигмонд Мориц, Петр Вереши, Аран Томаш, Гибор Дери, Бэла Иллеш зэрэг Унгарын нэр цуутай бусад зохиолчдын зохиолын дээжээс уншигч олондоо толилуулав. 

	 

	Ц. ШҮГЭР

	 


“УЛСЫН ХЭВЛЭЛИЙН ГАЗАР” Улаанбаатар хотноо 1970 онд эрхлэн хэвлүүлсэн “ШИРҮҮН БОРОО (унгар зохиолын цоморлог)” номын Хэвлэн нийтлэлийн мэдээлэл

	ШИРҮҮН БОРОО

	(Унгар зохиолын цоморлог)

	 

	УЛСЫН ХЭВЛЭЛИЙН ГАЗАР

	УЛААНБААТАР—1970

	 

	Редактор Ц. Шүгэр, Д. Нацагдорж

	Уран сайхны редактор В. Одгийв

	Техн. редактор Т. Тогтох

	Хянагч А. Дашням, Д. Дуламсүрэн

	 

	Өрөлтөд 1970 оны 3 дугаар сард. 

	Хэвлэлтэд 1970 оны 4 дүгээр сард. 

	 

	Цаасны хэмжээ 70X108. / 32. 

	Хэв. хуудас 6,25

	Хэв. нэгж хуудас 7,31. 

	Тооцооны хуудас 8,20

	 

	Хэвлэсэн тоо 3000

	 

	Хэв. Газ. № 76/70 

	Зах. № 78

	 

	Улсын хэвлэлийн газар. 

	Улаанбаатар, Их сургуулийн гудамж, 1. 

	 

	Сүхбаатарын нэрэмжит хэвлэлийн комбинат

	Улаанбаатар. Сүхбаатарын талбай, 2.

	
Заметки

		[←1]
	 Газрын хэмжээ, нэг хольд нь ар-аас бага.

